
Oleşkidə atəşkəs başlayıb, digər bölgələrə
zərbələr davam edir
Oktyabr 27, 2026

Rusiyanın Kiyevə raket zərbəsindən sonra universitet kampusunda əmələ gələn çuxur

Rusiya və Ukrayna işğal altındakı Oleşki şəhərində humanitar əməliyyatların aparılması
üçün atəşkəs elan ediblər. Oktyabrın 27-də hər iki tərəf bu məlumatı təsdiqləyib.
Bununla belə, Ukraynanın paytaxtı Kiyevə və digər bölgələrə qarşılıqlı zərbələrin

endirilməsi davam edir.

Oleşki Ukraynanın cənubundakı Xerson vilayətində, Ukrayna ordusunun nəzarətində
olan Xerson şəhəri ilə üzbəüz yerləşir.

Rusiya qoşunları 2022-ci ilin fevralında, genişmiqyaslı işğalın ilk günlərində Oleşkini ələ
keçiriblər və həmin vaxtdan bəri şəhəri nəzarətdə saxlayırlar.

Oktyabrın 26-sı axşam saatlarından bəri Rusiyanın Kiyevə endirdiyi raket zərbələri

nəticəsində azı bir nəfər həlak olub, yataqxanada qalan tələbələr də daxil olmaqla 15
nəfər yaralanıb. Xarkov və Pavloqrad şəhərlərində də ölən və yaralananların olduğu
bildirilir.

Rusiya tərəfi isə Kiyevdə nəqliyyat infrastrukturunu, Xarkov vilayətində isə logistika
mərkəzini vurduğunu bəyan edib.

Rusiyanın qərbində, Ukrayna ilə sərhəd yaxınlığında yerləşən Bryansk şəhərinə dron
hücumu nəticəsində bir nəfər həlak olub, altı nəfər yaralanıb.

Ukraynanın cənub-şərqindəki Zaporojye vilayətinin Rusiyanın nəzarətində olan
hissəsində isə dronun avtobusa çırpılması ilə bir nəfər həlak olub, 30 nəfər yaralanıb.

Həm Rusiya, həm də Ukrayna tərəfi mülki şəxsləri qəsdən hədəfə almadıqlarını iddia
edirlər.

+++

Prezident Volodimir Zelenski sosial şəbəkə hesabında yazıb ki, "Ukraynaya hava

hücumundan müdafiə vasitələrinin verilməsinin süni şəkildə gecikdirilməsi terrora

rəvac verir".

“Tərəfdaşlarımızın Rusiyanın ballistik raket buraxıcılarını məhv etmək üçün

Ukraynanın lazımi vasitələrə ehtiyacı olduğunu anlaması vacibdir. Bu, insanların
həyatını xilas etməyin ən effektiv yolu olardı”, - o əlavə edib.

Digər tərəfdən, ABŞ konqresmenləri prezident Donald Trampın Rusiyadan enerji
məhsullarının idxalına qoyulan məhdudiyyətləri yumşaltmaq qərarına etiraz edirlər.
Onlar Kiyevin ABŞ-nin mühüm hərbi və kəşfiyyat dəstəyinə çıxışının qorunub

saxlanacağına dair zəmanət tələb edirlər.

Bu ayın əvvəlində Tramp administrasiyası Rusiya dizel yanacağı ilə bağlı əməliyyatlara
icazə verib. Eyni zamanda, Ukraynanın "SpaceX" şirkətinə məxsus "Starlink" və hərbi
təyinatlı "Starshield" peyk rabitə sistemlərindən istifadə imkanlarının
məhdudlaşdırıldığı barədə məlumatlar yayılıb ki, bu da hərbi əməliyyatların gedişatına
mənfi təsir göstərib.



Zelenski artıq bir neçə aydır ABŞ və digər müttəfiqlərini "Patriot" raketləri kimi mühüm
müdafiə sistemlərinin tədarükünü artırmağa çağırır. Rusiya isə, demək olar ki, hər gecə
Ukrayna ərazilərinə ballistik raketlər və dronlarla hücumlar reallaşdırmaqda davam

edir.

